
Rhyddid o fân reolau
(Llythyr Paul at y Colosiaid_18)

20 Buoch farw gyda’r Meseia, a dych chi wedi’ch rhyddhau o afael y dylanwadau drwg sy’n rheoli’r byd yma. Felly pam ydych chi'n dal i ddilyn rhyw fân reolau fel petaech chi’n dal i ddilyn ffordd y byd? 21 – “Peidiwch gwneud hyn! Peidiwch blasu hwn! Peidiwch cyffwrdd rhywbeth arall!” 22 (Mân-reolau wedi eu dyfeisio gan bobl ydy pethau felly! Mae bwyd wedi mynd unwaith mae wedi ei fwyta!) 23 Efallai fod rheolau o’r fath yn ymddangos yn beth doeth i rai – defosiwn haearnaidd, disgyblu’r corff a’i drin yn llym – ond dyn nhw’n dda i ddim i atal chwantau a meddyliau drwg. (2:20-23)
Dal ati i rybuddio Cristnogion Colosae mae Paul yn yr adnodau yma. Dydi o ddim eisiau nhw ddilyn crefydd wag sy’n ddim byd ond syniadau pobl. Mae o’n eu herio nhw drwy ofyn cwestiwn miniog, ‘....pam ydych chi'n dal i ddilyn rhyw fân reolau fel petaech chi’n dal i ddilyn ffordd y byd?’
Iesu Grist oedd popeth i Paul, a doedd o ddim eisiau i Gristnogion eraill ddisgyn i’r trap o ddilyn rheolau yn lle dilyn Iesu. Mae’n hawdd iawn i ni gredu bod peidio gwneud rhywbeth (peidio golchi’r car ar ddydd Sul, peidio chwarae bingo, peidio gwisgo jîns i’r capel) yn ennill pwyntiau ychwanegol i ni hefo Duw – ond dydyn nhw ddim! Neges Paul drwy’r amser oedd – Iesu Grist, mae’n ddigon!

Darllena Ioan 12:31. Sut mae Satan yn cael ei ddisgrifio?

.....................................................................................................

Bu farw Iesu dros ein pechodau ni, a daeth yn ôl yn fyw. Wrth iddo wneud hyn, dyma Satan a marwolaeth yn colli gafael ar bob un sy’n credu yn Iesu. Doedd gan y ‘dylanwadau drwg sy’n rheoli’r byd yma’, ddim gafael ar Gristnogion Colosae. Roedden nhw’n rhydd!  Ond, fel dyn ni wedi gweld, roedd yna ryw bobl yn dweud nad oedd Iesu’n ddigon – roedden nhw eisiau adio pethau o grefyddau eraill neu ‘philosophies’ gwahanol. 
Mân-reolau wedi eu dyfeisio gan bobl....!
Syniadau pobl, nid syniadau na meddyliau Duw oedden nhw.

Mae’n amlwg o ddarllen adnod 23 bod na rai y edrych ar y syniadau newydd ‘extra’ a meddwl eu bod yn dda iawn. Roedd y bobl mae’n debyg, yn ymarfer rhyw grefydd mwy ‘strict’ - defosiwn haearnaidd, disgyblu’r corff a’i drin yn llym, ond allanol oedd hyn i gyd. Nid be sydd tu allan sy’n bwysig i Dduw, ond beth sy tu mewn!

Ein newid ni o’r tu mewn mae Iesu; mae Duw yn abl i roi bywyd newydd a chalon newydd i bawb. Dim ond drwy gael bywyd newydd a perthynas go iawn hefo Iesu mae’n bosib i Gristion atal chwantau a meddyliau drwg. 
Roedd gan y grefydd Iddewig lot o reolau ynglŷn a pha fwyd oedd yn iawn i fwyta, a sut i drefnu pob defod neu seremoni. Roedd credoau paganaidd (di-Dduw) hefyd gyda pob math o ddefodau a seremonïau. Ond,
Doedd y rhoddion a'r aberthau oedd yn cael eu cyflwyno dan yr hen drefn ddim yn gallu rhoi cydwybod glir i'r addolwr. 10 Dyn nhw ddim ond yn rheolau ynglŷn â gwahanol fathau o fwyd a diod a defodau golchi – pethau oedd ond yn berthnasol nes i’r drefn newydd gyrraedd. (Hebreaid 9:9-10)
Iesu ydy’r drefn newydd, yn y cnawd.

